
TWEEDE SONDAG IN LYDENSTYD

liturgiese voorstel

	Leesroostertekste

Fokusteks:

Romeine 4:13-25

Ander tekste: 
Genesis 17:1-7; Psalm 22:23-31; 





Markus 8:31-38 en 9:2-9


	Inleiding

God se deernis met mense loop soos ’n goue draad deur hierdie Sondag se tekste. Die gedagte van Psalm 22:25 dat God die nood van die hulpelose nie verontagsaam en geringskat en Hom daarvan terugtrek nie, word telkens van verskillende kante af belig. Hierdie boodskap van God se omgee vir mense in nood (ook sondenood) bereik in Jesus Christus se plaasvervangende lyding ’n hoogtepunt. Die liturgie van hierdie Sondag, wat tradisioneel Reminiscere (Onthou) heet, sal dus iets van hierdie deernis en mense se dankbaarheid daaroor verwoord. 



	God versamel ons voor Hom

Aanvangswoord

Voorganger:
Julle wat die Here dien, prys Hom!


Vereer Hom. Betoon Hom eerbied, want


die nood van die hulpelose het Hy nie verontagsaam en geringgeskat nie en Hom nie daarvan teruggetrek nie.

Gemeente:  
Ons hulpgeroep het Hy gehoor (uit Ps 22:23-31).


	Diens van die tafel

Die nagmaal, as maaltyd wat op ons geloof aanspraak maak en waardeur ons deel kry aan Jesus se sterwe en opstanding, hoef sonder veel verduideliking, net gevier te word.

Die belydenis van geloof sal hier, voor die instelling van die tekens, ’n besondere rol speel.

Lees nou punt 3 en 4 van hoofstuk 2 van die Dordtse Leerreëls as die gemeente se geloofsbelydenis. (Sien wenk by vorige Sondag.)



	Diens van die Woord

Gebed om die opening van die Woord

Onthou om gebruik te maak van die gebed in die Basisliturgie.

Skriflesing

Die tekste vir hierdie Sondag vorm so ’n pragtige eenheid dat dit sterk aanbeveel word om al die tekste as deel van die Skriflesing te gebruik.

Doop en kindertyd

Doen baie moeite om die verbond en die teken van die besnydenis en hoe dit verband hou met ons doop, aan veral die kinders te verduidelik. Vir die verduideliking kan hulle om die doopvont versamel word.


	Uitsending

Sing na die seën Lied 309 of NSG 267 in plaas van die gesonge Amen wat in meeste kerke al ’n gebruik geword het. Die lied hou verband met die “onthou” en die “dankbaarheid” waarna in die inleiding verwys is.

	Musiek en sang

Speel, in ’n moment van “stilword” voor die erediens, die Agnus Dei uit “The Armed Man: A Mass for Peace” van Jenkins. As die orrelis en koor nie daarvoor kans sien nie, it dit te vinde op CD 6 van ’n EMI-CD met die titel Best Sacred 100. 


	Loflied:  Lied 396; NSG 104

Skuldbelydenis: Lied 395:1,2/NSG 102

Antwoord op die Woordbediening: Lied 395:3/NSG 102




preekstudie – ROMEINE 4:13-25

Inleiding

John Piper se tema vir ’n preek oor dié Skrifgedeelte is veelseggend en ongelooflik aktueel: “Faith: in hope, against hope, for the glory of God!”  

Teks

Wanneer ’n mens die Brief aan die Romeine aandagtig deurlees, is dit vanselfsprekend duidelik waarom dié geskrif in die verloop van die geskiedenis van die Christendom ’n deurslaggewende rol gespeel het in die formulering van die dogma oor die regverdiging deur geloof alleen. Alhoewel Paulus se taalgebruik lig en dinamies is, hanteer hy sy onderwerp met ervaring en gesag. Terwyl hy waarskynlik in die jaar 55-56 nC in Korinte oorwinter het, het hy genoeg tyd tot sy beskikking gehad om, onder leiding van die Heilige Gees, die betekenis van die kruisiging en opstanding van Jesus deeglik te deurdink en sistematies neer te skryf. Van al die boeke in die Bybel wys die Romeinebrief die duidelikste hoe God mense sonder enige prestasie van hulle kant deur die geloof alleen red. Sy skryfstyl staan bekend as “diatribe”. Dié vindingryke manier van debattering, wat in die Griekse filosofie van daardie tyd goed bekend was, maak gebruik van retoriese vrae wat die hoorders uitlok om self die antwoorde te verskaf en sodoende self die logika van die bewys vir die argument te ontdek. Geen wonder nie dat die Romeinebrief in die opmars van die evangelie deur die bekende wêreld van daardie tyd tot vandag toe nog, as die manifes van God se koninkryk beskou word (Bybellennium).

Reeds in die inleiding tot sy brief sê Paulus duidelik wat sy tema is: Elkeen wat deur God vrygespreek is omdat hy glo, sal lewe (1:17). Die brief bestaan rofweg uit drie dele wat mens nogal herinner aan die drie fases waarin ’n hofsaak verloop:

In hoofstuk (hofstuk) 1:18-3:20 word die klagstaat voorgelê: die hele wêreld is strafwaardig voor God (3:12). Die bewyse wat Paulus daarvoor aanvoer, is so deeglik dat niemand enige geldige verweer daarteen kan aanvoer nie. Daarvoor hoef ’n mens maar net die opskrifte by die onderskeie perikope van die eerste drie hoofstukke te lees.

In hoofstuk (hofstuk) 3:21-4:25 word die uitspraak gelewer: kinders van die Here word vrygespreek. Dit is juis die radikale draaipunt in die verloop van die geskiedenis van hierdie aardse werklikheid, redeneer Paulus. Iemand Anders het in ons plek die straf vir die verskriklike oortreding kom uitdien. Niks wat ons is en niks wat ons doen kan eers as versagtende omstandighede dien nie. Maar die doodstraf is oor Jesus uitgespreek. Daarmee is daar eens en vir altyd voldoende aan die reg voldoen. Op grond daarvan spreek God ons vry. Ons moet 3:25-26 verstaan teen die agtergrond van die Ou-Testamentiese offerkultus wat op regspleging berus het: Dit het behels dat ’n bloedige offer gebring moes word om versoening tussen twee aartsvyande te bewerkstellig. ’n Groot groep van die eerste lesers van die brief sou dié juridiese agtergrond verstaan het en die kruisgebeure in die lig daarvan kon interpreteer. Jou naam word bygevoeg by die lys van vrygespreektes wanneer jy glo, dit wil sê wanneer jy vraagloos en resloos aanvaar dat Jesus namens jou gesterf het en God jou daarom vryspreek van enige verdere aandadigheid aan die oortreding soos in die klagstaat beskryf.

In hoofstuk (hofstuk) 5:1-15:13, die grootste deel van die dokument, word die vonnis opgelê, naamlik ’n nuwe lewe. Dié nuwe lewe word gekenmerk deur vrede in jou persoonlike geloofslewe (5:1-8:39); hoop vir die onbe-keerde mensdom (9:1-11:36); liefde as kenmerkende styl van die Christelike lewenspraktyk (12:1-13:15).

In die lig van dié indeling maak die perikoop vir die tweede Sondag in Lydenstyd deel uit van die tweede deel van die hofverrigtinge, naamlik die uitspraak. Dit bevat die kern argumente waarom die hemelse Regter die aardse oortreders vryspreek: Alleen uit genade, omdat God dit wil doen en om geen ander rede nie; alleen deur geloof, omdat Jesus Christus die losprys betaal het en op geen ander meriete nie (Lat sola gratia; sola fidei).   

Onder die opskrif “Geloof is ’n nuwe Skepping” verdeel Karel Barth in sy kommentaar die perikoop in twee dele:

Vers 13-17a: Geloof skep ’n nuwe mensheid: die nuwe mensheid is hulle wat aan God behoort.

Vers 17b-25: Die waarde van die geskiedenis: Die verloop van die aardse geskiedenis van Abraham is ’n metafoor vir God se heilsgeskiedenis met die nuwe mensheid.  

In sy kommentaar werk John Murray egter met die groter geheel van hoofstuk 4. Hy redeneer dat Paulus in hoofstuk 4 juis die geskrifte van die Ou Testament gebruik om die skarnierpunt van sy argument mee te bewys, naamlik dat mens vrygespreek word omdat jy glo. Vir Paulus is die geval Abraham die vernaamste bewys vir sy (Paulus se) teologiese vertrekpunt.

Cranfield werk in sy kommentaar ook met die groter eenheid van hoofstuk 4. Hy sê dat dié hoofstuk juis dien om die waarheid van Paulus se argumente in die eerste drie hoofstukke te bevestig. Maar terselfdertyd lewer hoofstuk 4 ’n eie selfstandige bydrae tot Paulus se argument, deurdat dit die fokus laat val op die rol wat geloof in ons verlossing speel: Teenoor die onderhouding van die wet om die ewige lewe as verdiende loon te verkry, soos die teologie van die Judaïsme geleer het, staan die geloof as die leë hande van die sondaar wat hom op God se genade vir halsmisdadigers beroep.

Vir die doel van dié preekstudie kies ons om, in aansluiting by die Revised Common Lectionary, met vers 13-25 te werk, omdat ’n struktuur analise van die perikoop daarop dui dat dit, binne die groter geheel van die tweede fase van die verloop van die hofsaak, die klimaks van Paulus se argument uitmaak. Die struktuur daarvan vorm duidelik ’n ringskomposisie. Skematies kan dit soos volg voorgestel word:





Dit is duidelik dat vers 13-25 die klimaks van die Romeinebrief vorm. Alles wat Paulus in die  vooraf-gaande hoofstukke gesê het en alles wat hy hierna gaan sê, word deur die één uitgangspunt wat die hart van die evangelie vorm, gekenmerk: Sondaars word vrygespreek omdat hulle in Christus glo.

Tekskritiese lewer die perikoop nie vertalingsprobleme op nie. Variante lesings kom slegs in vers 19 en 22 voor. Die variante het egter nie ingrypende gevolge vir die betekenis van die teks nie.

Konteks

Dit is nie duidelik presies hoe die gemeente in Rome ontstaan het nie. Paulus was ten tye van die skrywe van die brief nog nooit self in Rome nie (15:22-25). Teen die tyd dat hy wel in Rome aankom, was dit as ’n gevangene om voor die Keiser te verskyn (Hand 28:16-31). Dit is egter opvallend dat, te oordeel aan die omvangryke groetelys in hoofstuk 16, Paulus baie van die lidmate van die gemeente goed geken het. Dit lyk ook onwaarskynlik dat Petrus of een van die ander apostels die gemeente gestig het. In Handelinge 2:10 lees ons dat daar mense uit Rome met die uitstorting van die Heilige Gees in Jerusalem teenwoordig was. Dit is nie onmoontlik dat daar rondom dié groep bekeerlinge, met hulle tuiskoms in Rome, ’n gemeente ontstaan het nie. Die gemeente het waarskynlik uit hoofsaaklik nie-Joodse bekeerlinge bestaan, maar daar was ook Joodse Christene. Die vraag is wat die invloed van die Judaïsme op die gemeente-teologie was. Hulle het die streng onderhouding van die wet van Moses en die nougesette nakoming van die seremoniële reinheidsgebruike geleer. Hoe het dit die verhouding tussen die Joodse en die heidense Christene beïnvloed? In welke vorm het dit die sendingvisie van die gemeente gegiet? Wie was die “majority” en wie was die “minority”?

In 56 nC was Rome ’n bedrywige wêreldstad met ’n inwonertal van ±1 miljoen mense. Onder die regering van Keiser Nero het die Romeinse ryk ’n tydperk van hoogbloei beleef. Nero het, in plaas van tyd aan die uitbreiding van die grense van die ryk te spandeer, hom eerder toegelê op die ontwikkeling van die kunste en die kultuur. Daar was genoeg werksgeleenthede, kos en geld beskikbaar om Rome te laat gedy. ’n Tweede vraag ontstaan: Wat was die effek van die welvaartskultuur op die lewe van die gemeente?  

Met die brand in 64 nC is ’n groot deel van Rome in puin gelê, maar toe was die vet in die vuur. Nero het die Christene van brandstigting verdink en met sy goedkeuring het die vervolging van die Christene begin. ’n Derde vraag: Wat staan in die brief wat onder daardie omstandighede vir die Christene goeie nuus – evangelie – was? Hoe het Nero se vorm van “regstellende aksie” hulle lewe geraak? Watter troos en hoop het die boodskap vir hulle gebring?    

Bogenoemde vrae is na my mening goeie aanwysers in die rigting van ’n hermeneutiese brug tussen die konteks van die gemeente in Rome en dié van ’n 21ste eeuse gemeente in Suid-Afrika.  

1. John Piper het ’n preek oor dié perikoop geskryf met die titel: “Faith: in hope, against hope, for the glory of God.” Hy verduidelik die betekenis van die perikoop onder vyf hoofpunte, waarin hy veral klem lê op die betekenis van geloof vir ons praktiese lewe te midde van ’n wêreld wat ons van alle kante af druk:

a. Die geloof-genade-sekerheid-konneksie
God se genade waarborg God se belofte, want genade maak ons waardig genoeg om dit wat belowe is, te ontvang. Met verwysing na Abraham en Sara se kinderloosheid sê hy dat genade die onmoontlike moontlik maak. “It brings spiritual life out of death and it brings what is not, into being: a life of death.”

b. God se plan dat geloof die weg moet wees waarlangs
     ons vrygespreek word

Hy sê die rede vir God se plan is dat God al die eer kan kry. “Faith is a grace that takes a man off himself, and gives all the honor to Christ . . . ”  

c. Geloof toon dat God sterk, wys, liefdevol en

 betroubaar is

Geloof is die versekering dat God se beloftes goed is en dat God elkeen van sy beloftes sal uitvoer. “And the harder the promises seem to fulfill, the more our faith honors God.”

d. Geloof is toekomsgerig
Geloof is vertroue in ’n Persoon, naamlik God. Maar dit is vertroue in God dat Hy sal wees en doen wat Hy belowe. “In hope against hope Abraham believed.”

e. Geloof bring vryheid in ons lewe
Wanneer ons God vertrou dat Hy sal wees en doen wat Hy beloof, stel dit ons in staat om te waag wat ons andersins nie die moed voor sou gehad het nie.

2. M S Jackson, predikant van die First Presbyterian Church in Mississippi, het ’n preek oor die perikoop geskryf met die titel: “Faith and the Law.” In sy inleiding sê hy ons leef in ’n tyd waarin die kerk  toenemend daarvan beskuldig word dat ons aanspraak dat die evangelie die enigste waarheid en dat geloof in Jesus Christus die enigste weg tot verlossing is, arrogant is, van liefdeloosheid getuig en daarom vir baie mense aanstootlik is. In teenstelling met dié populêre kritiek teen die kerk wys Jackson daarop dat Paulus juis die punt maak dat as daar verlossing buite Jesus Christus om moontlik was, dit sou beteken dat God minder liefdevol is. Hy beredeneer die stelling onder drie hoofpunte:

a. Abraham is die erfgenaam van die wêreld deur geloof
    alleen.

Lank voordat Moses die wet by Sinai ontvang het, het God Abraham reeds vrygespreek omdat hy geglo het. Sondaars kan nie God se guns wen deur die wet te onderhou nie. Al wat hulle deur die wet kan verdien is God se oordeel. As mens die belofte deur wetsgehoorsaamheid kon ontvang, sou dit beteken dat geloof waardeloos en God se beloftes leeg is – soos dit ’n liefdelose god betaam!

b. Mens kan nie gered word deur goed te wees nie
As die verlossing op die goeie, mooi, voorbeeldige lewe van mense gebaseer is, beteken dit dat mens jou self moet red. God moet derhalwe rustig wag totdat mens jou goed genoeg gemaak het om God se beloftes te ontvang. En as mens dit nie reg kry nie, ontsê Hy die mens sy belofte – soos dit ’n liefdelose God betaam!

c. Die wet veroordeel ons as ons probeer om ons
     verlossing self te verdie   

As mens deur wetsgehoorsaamheid die verlossing wil probeer verdien, word die wet die maatstaf vir die sukses van jou poging. Die resultaat is dat jy onder die oordeel van God staan – soos dit ’n liefdelose god betaam!  

Die oorweldigende getuienis vir die liefde van God is egter daarin geleë dat Hy sondaars vryspreek omdat hulle in Christus glo.

Preekvoorstel

1. Eerste moontlikheid

In die gereformeerde tradisie maak die preekstyl dikwels net voorsiening vir linkerbrein dominante persone wat voorkeur gee om die inligting deur logies beredeneerde en abstrakte denke te verwerk. Die perikoop leen hom daartoe om ’n keer vir die regterbrein dominante persone voorsiening te maak wat voorkeur daaraan verleen om die inligting op ’n kreatief verbeeldingryke manier te verwerk. Die voorganger kan byvoorbeeld, indien die omstandighede dit toelaat, dit oorweeg om die perikoop te dramatiseer deur die hele liturgie in die vorm van ’n skynhof te laat verloop.

a. In die eerste bedryf van die drama kan iemand as aanklaer optree en die klagstaat aan die gemeente voorhou. Romeine 3:9-20 kan as uitgangspunt gebruik word om die klagstaat aktueel vir die omstandighede van elke gemeenskap te formuleer. Die advokaat vir die verdediging kan deur goed beplande vrae die aanklaer se saak help om met behulp van ’n dataprojektor die hoofopskrifte en gepaste foto’s, sommer uit die afgelope week se koerante, op ’n skerm te vertoon.  

Die uitdaging is egter daarin geleë om die gemeente te help om hulle in dié beelde te ontdek en die diepte van die sondeval en hulle eie gebrokenheid en medepligtig-heid aan die breekspul te ontdek. Mens sal nooit die reikwydte van die kruisdood van Jesus verstaan as jy nie die diepte van die sondeval begryp nie. Die gevaar is dat die gemeente, waarvan die meeste gewoonlik beskaafde, fyn opgevoede en gekultiveerde mense is, maklik kan begin verdedig deur te sê: Ek is aan niks van daardie prentjies skuldig nie. Die liturg sal die konteks van sy eie gemeente – en sommer homself ook – goed moet ken om die klagstaat eietyds, relevant en aktueel te formuleer.  

Daar kan byvoorbeeld van die koor gebruik gemaak word om met ’n gepaste lied die inhoud van die klagstaat te refrein, byvoorbeeld die lied “Ek wil kom stil word hier aan u voete”.

b. In die tweede bedryf kan iemand wat die rol van die regter speel uitspraak lewer. Die uitspraak kan opgebou word uit die gegewens wat Paulus in hoofstuk 3:21-4:25 aanbied. Al die elemente van die vryspraak (sien Piper se genade-geloof-sekerheid-konneksie hierbo) moet in die uitspraak aan die orde kom.

Dalk kan iemand wat die rol van die plaasbekledende aangeklaagde speel, in boeie geslaan ’n swaar houtkruis die liturgiese ruimte binne dra. Die gemeente kan as vrygespreektes die lied “Genade onbeskryflik groot” sing. As mens dit ’n keer in ’n ander taal sing, hoor mens dalk weer die betekenis van die woorde vars.

c. Die derde bedryf van die hofsaak bestaan uit die oplê van die vonnis: Die kans op ’n nuwe lewe wat nou begin en vir ewig duur. Die vonnis behoort uit drie elemente opgebou te word:

Eerstens: vrede in jou persoonlike geloofslewe (5:1-8:39).

Tweedens: hoop vir die verloregaande wêreld (9:1-11:36) (sien punt 5 van Piper se preek).

Derdens: opofferende liefde (12:1-13:5).

Die gemeente kan die vonnis oplegging vier deur geleentheid te kry om elkeen ’n klein kersie aan die brand te steek en rondom die kruis te rangskik, terwyl die koor ’n gepaste lied sing, byvoorbeeld, “Lord I lift Your Name on high.”  

2. Tweede moontlikheid

Indien die prediker kies om vir die linkerbrein dominante persone in die gehoor voorsiening te maak, kan die volgende raamwerk vir so ’n preek oorweeg word:

Tema: Dalk sal my broer my kan help – hoop bestaan

     dáár waar daar nog een laaste uitweg moontlik is.

Daar is ’n verhaal in die Engelse regsgeskiedenis van ’n eeu of wat gelede opgeteken. Dit handel oor ’n hofsaak waarby die tweeling broers, John en Jack, betrokke was. John was ’n wetsgehoorsame landsburger wat sy plek in die samelewing vol gestaan het. Jack het egter in die skadukant van die Londense onderwêreld verval. Een nag, tydens ’n wilde fuifparty, het Jack in sy dronkenskap ’n moord gepleeg. Met die Londense polisie warm op sy spoor het hy deur die stegies van die stad die nag in gevlug. Toe die net van die gereg al nouer om hom begin span, het hy ten einde raad na die huis van sy broer gevlug. John het toe voorgestel dat hulle hulle klere omruil. Dan sal hy wat John is in sy broer se plek verder vlug in die hoop dat, sou die polisie hóm arresteer en uiteindelik ontdek dat hulle die verkeerde persoon beet het, Jack intussen meer tyd tot sy beskikking sou hê het om te ontsnap. In die vroeë oggendure het die polisie toe die voortvlugtende vasgetrek. Die gevangene is van moord aangekla, skuldig bevind en die doodstraf opgelê.  

Jare daarna het Jack se gewete hom só gepla dat hy by die polisie gaan bieg het: Dat dit eintlik hy is wat die moord gepleeg en toe na sy broer se huis gevlug het. Daar het hulle klere omgeruil en sy broer in sy plek gevange geneem en doodstraf opgelê. Die saak is heropen en op die hofrol geplaas. Nadat die regter Jack se storie aangehoor het, het hy uitspraak gelewer: “What the court had done, the court had done. You are free to go.”  

a. Aanklag

Die samelewing is stukkend. Veral die mense in die samelewing is stukkend: slagoffers en slagters inkluis. Wat mense besig is om met mekaar en met die ekologie aan te vang skrei ten hemele. Daar is oorgenoeg stories in die koerant om dit sonder teenspraak te bewys. Trouens, mens kry die indruk dat die samelewing só diep in die draaikolk van verval vasgevang is dat daar geen hoop meer is nie. Ek dink baie Suid-Afrikaners het reeds dié realiteit aanvaar. Ons bly immers in Afrika en in Afrika verloop dinge só, nie waar nie?     

As ons nog glo dat God ten minste nog respek vir sy eie handewerk het, is daar nie ’n manier waarop Hy met die toedrag van sake tevrede kan wees nie. Iewers moet daar ’n nuwe begin gemaak word.      

Gedurende sy wintervakansie in Korinte het Paulus genoeg tyd tot sy beskikking gehad om onder leiding van die Heilige Gees die oorsaak van die probleem te bedink. Hy sê hy dink nie dit is ’n fout in die aanvanklike ontwerp van die skeppingsplan nie – God het die beginsel van sy wet selfs in die harte van die heidene gegee. Mense is veronderstel om van beter te weet. Maar iewers is daar groot fout. Dit lyk vir hom dit sit ons in die bloed: Al wil ons hoe graag die goeie doen, slaan dit elke keer by ons om in die kwaad. Al wil ons hoe graag die nuwe demokrasie laat slaag, al vra ons hoeveel keer om verskoning vir die onreg van die verlede en al lê ons regstellende aksie in watter mooi voeë – heimlik het baie van ons ’n versteekte agenda waarmee ons alles net verder opneuk! Kyk hoe stapel Paulus die bewyse daarvoor in hoofstuk 3:10-18 op: Jy kan sweer hy sit met laas Sondag se “Rapport” op sy skoot!  

Die dilemma is dat vir beskaafde, fyn opgevoede en hoogs gekultiveerde mense dit dikwels moeilik is om hulle aandeel in die breekspul te verstaan. Ons is mos ordentlike mense. Ons leef anders. Ons pas glad nie in die “Rapport” se prentjies nie. As mens nie die diepte van die sondeval begryp nie, kan jy nie die rykwydte van die verlossing verstaan nie.

Die dilemma is dat ’n moderne welvaartskultuur vir baie mense ’n gemaksone skep waaruit hulle nie graag padgee nie. Dit herinner aan die woorde van Hiskia in 
2 Konings 20:19: “Die woord van die Here is goed.  Solank daar maar net in my tyd vrede en veiligheid is.”

b. Ingrype

“Maar God is ryk in barmhartigheid en het ons innig lief. Deur sy groot liefde het Hy ons wat as gevolg van ons oortredings dood was, saam met Christus lewend gemaak. Uit genade is julle gered” (Ef 2:4-5). Hierdie uitspraak van Paulus som die draaipunt van God se geskiedenis met hierdie wêreld op. Daar is ’n uitweg. Daar is nog een kans oor. Daar is ’n Groot Broer wat kan help. Jesus het met ons kom klere omruil.  

Die geloof-genade-sekerheid-konneksie kan hier ontgin word (Piper).

Abraham se verhaal illustreer dit op twee maniere:

Eerstens: Genade maak ons waardig om dit, wat God belowe, te ontvang: God het Abraham vrygespreek vir sy deel aan die breekspul 430 jaar voordat Moses die wet by Sinai ontvang het. Daar was dus nie ’n manier waarop Abraham hom op sy eie vroomheid kon beroep nie – die maatstaf vir vroomheid het eers 430 jaar later gekom! Dit was louter gedistilleerde genade, omdat Abraham geglo het – tot op breekpunt geglo het toe hy met die lewe van sy seun, Isak, in sy hande gestaan het. Toe het geloof vir hom ’n ander uitweg geskep . . .  

Tweedens: Genade maak die onmoontlike moontlik. Toe Sarai die storie hoor dat hulle die wêreld gaan erf, het sy gelag vir die kosmologiese grap. Sy het immers haar eie liggaam geken. “She was beyond repair.” En dalk het Abraham ook al agter gekom sy ou vrou is oor die wal – en geval vir die uitweg van die inweg by Hagar. Die “odds” was gewoon beter. Tog: Teen hoop op hoop waarborg God se genade sy belofte, want “. . . (dit is) God wat dooies lewendig maak en dinge wat nie bestaan nie, tot stand bring deur sy woord” (v 17).

Met God in die nabyheid word die onverwagse ’n werklikheid en is verrassings aan die orde van die dag. Anders as met Abraham het God nie sy hand van sy Seun teruggetrek nie, “maar Hom oorgelewer om ons almal te red” (8:32).

c. Hoop

Dit was juis dié goeie nuus wat die gemeente in Rome toegerus het vir die toekoms wat vir hulle onder Nero gewag het! Dit het hulle voorberei om in daardie omstandighede staande te bly, die krag van hulle geloof en die wonder van hulle vryspraak te beleef. Met Groot Broer in die nabyheid is daar hoop en hoop gee ons die waagmoed om dinge aan te pak waarvoor ons normaalweg nie sou kans sien nie – teen hoop op hoop.   

